Сержан  Нұрдолқынұлы


Манаш мұрасы
Академик Манаш Қозыбаев атындағы Солтүстік Қазақстан университетінде ғалымның 90 жылдық мерейтойына арналған “Қозыбаев оқулары - 2021: білім мен ғылымды дамытудағы жаңа бағыттар мен заманауи көзқарастар” атты халықаралық ғылыми-тәжірибелік конференция өтті. Білім ордасындағы жиын, алдымен, М.Қозыбаев ескерткішіне гүл шоқтарын қойып, рухына тағзым етуден басталды. Айтулы шараға облыс әкімінің орынбасары Ғани Нығыметов, М.Қозыбаев атындағы Солтүстік Қазақстан университетінің басқарма төрағасы - ректоры Ерлан Шұланов, жоғары оқу орнының ғалымдары мен ұстаздар қатыс ты. Коронавирус індетінің тара- луына байланысты бейнеконференция түрінде өткен жиынға Қазақстанның көрнекті ғалымдары мен қайраткерлері, шетелдегі отандастырымыз онлайн қатысты. Жиналғандарға Қазақстан Республикасы Президентінің архиві ұйымдастырған “Архив және қоғам: Тәуелсіз Қазақстанның тұлғалары: Манаш Қозыбаев” атты көрме таныстырылды. Сондай-ақ қонақтардың назарына университеттің өз күшімен жасаған “Академик Манаш Қозыбаев - 90” атты кітап көрмесі ұсынылды.
Өңір басшысы Құмар Ақсақаловтың атынан құттықтау сөз сөйлеген облыс әкімінің орынбасары Ғани Нығыметов біртуар тұлғаның елге сіңірген ерен еңбегіне тоқталып, оның есімі ұлт жадынан ешқашан өшпейтінін атап өтті.
Қазақстан Парламенті Сенатының халықаралық қатынастар және қорғаныс істері жөніндегі комитетінің төрағасы Мұхтар Құл-Мұхаммедтің сөзі ерекше ықыласпен тыңдалды. Сенатор Манаш Қозыбаевпен жиырма жыл бойы қызметтес болған кезінде ғалымның белсенді азаматтық ұстанымына, Отанға деген адал сезіміне суарылған қайраткерлік қуатына, азамат, басшы, аға ретіндегі ғажайып қасиеттеріне тоқталды.
Франция мемлекетіндегі қазақ мәдени орталығы атынан ғалым Әбдісәмит Алтай сөз сөйлеп, Манаш Қабашұлы мен әкесі Халифа Алтайдың ғылым жолындағы әріптестігін толғаныспен жеткізді. Ыстамбұлдан тіл қатқан профессор Әбдіуақап Қара өзін Манаш Қабашұлының шәкірті деп есептейтінін, сол үшін оқымыстының аруағы алдында әрқашан бас иетінін айтты.
Еуразиялық даму орталығының Бас директоры, экономика және саясаттану ғылымдарының докторы Т.А. Мансұров пен Л.Н. Гумилев атындағы Еуразия Үлттық университетінің ректоры Е.Б.Сыдықовтың жазбаша түскен құттықтаулары оқылды. Жиынға қатысқан өзге де ғалымдар Манаш Қозыбаев мұра- сының маңызына тоқталды.
Іс-шара барысында академиктің 90 жылдығына арнайы шығарылған Манаш Қозыбаевтың ұлы Ілияс Манашұлы құрастырған “Тарихшы және оның заманы” атты кітаптың тұсаукесер рәсімі өтті. Жаңа кітапты Қазақстан Республикасы Президенті архиві директорының орынбасары, профессор Қайрат Әлімғазинов таныстырды. Сонымен қатар М.Қозыбаев атындағы Солтүстік Қазақстан университетінің “Рухани жаңғыру” әлеуметтік- гуманитарлық зерттеулер институты шығарған “Академик Манаш Қозыбаев және Тәуелсіздік белестері” атты ғылыми жинақ та көпшілік назарына ұсынылғанын айтқан жөн.
Манаш Қабашұлының қайраткерлігі мен азаматтық келбеті, шығармашылығы жайлы айтылар сөз аз емес. Ғалым жайлы мақалаларды газетіміздің 4-5- беттерінен оқи аласыздар.

